
Nr.                          Prot.    Tiranë ___/___/2024 

Nr. Dok. 202400611/13  

                    
Lënda:  Rekomandohet marrja e masave për vlerësimin e kujdesshëm e rigoroz, të 

situatës social-ekonomike të familjeve në nevojë. 

 

BASHKISË SHKODËR 

                                          

Të nderuar,  

 

Avokati i Popullit si institucion i pavarur, i parashikuar shprehimisht në Kushtetutën e 

Republikës së Shqipërisë, shërben si garanci kushtetuese për mbrojtjen e të drejtave, lirive 

dhe interesave të ligjshme të individit, shtetas shqiptarë, të huaj, rezident të rregullt, ose jo 

në Shqipëri, refugjatë, si dhe të personave pa shtetësi, që ndodhen në territorin e Republikës 

së Shqipërisë, nga veprimet ose mosveprimet e paligjshme dhe të parregullta të organeve të 

administratës publike, si dhe të tretëve që veprojnë për llogari të saj. 

 

Në përmbushje të misionit kushtetues, si garant i mbrojtjes dhe promovimit të të drejtave 

dhe lirive të njeriut, si dhe nxitës i standardeve më të larta të këtyre të drejtave, institucioni 

i Avokatit të Popullit i kushton një vëmendje të posaçme dhe ndjek e trajton me prioritet 

mbrojtjen dhe garantimin e të drejtave të grupeve në nevojë. 

 

Siç jeni në dijeni nga komunikimet e mëparshme institucionale, qytetarja Klara Shabani, 

banuese në Rajonin nr.3, Godinat Rome, Banesat Sociale, Shkodër, 24 vjeç, kryefamiljare, 

nënë e katër fëmijëve, e divorcuar prej dy vitesh, ankohet për mospërfitim të ndihmës 

ekonomike. Ajo është e papunë për shkak të gjendjes jo të mirë shëndetsore dhe nuk ka 

asnjë mbështetje as nga të afërmit, as nga komuniteti. Familja e saj, në përbërje të të cilës 

është nëna dhe katër fëmijët, jeton në varfëri, pa të ardhura dhe kanë aplikuar për mbëshetje 

nga skema e ndihmës ekonomike, por nuk e kanë përfituar atë. Ankuesja pretendon se 

ndonëse është interesuar për të aplikuar pranë Sektorit të Ndihmës Ekonomike, Bashkia 

Shkodër, atë e kanë sorollatur dhe nuk e kanë mbështetur.  

 

Në ushtrim të kompetencave kushtetuese e ligjore, Avokati i Popullit, pasi është njohur me 

objektin e ankesës të sipërcituar, vendosi marrjen në shqyrtim të saj dhe nisjen e hetimit 

administrativ, referuar përcaktimeve të ligjit nr. 8485, datë 04.02.1999, “Për Avokatin e 

Popullit” të ndryshuar1.. Në kuadër të hetimit administrativ për zgjidhjen e drejtë të kësaj 

çështje, në zbatim të detyrimit kushtetues e ligjor2  i kemi kërkuar Drejtorisë Rajonale të 

                                                 
1 Neni 13, paragrafi i pare: “Avokati i Popullit fillon procedurën e shqyrtimit të çështjes kur vëren ose dyshon 

se ka ndodhur një   shkelje e së drejtës, në bazë të ankesës apo të kërkesës së personit të interesuar ose të 

dëmtuar, si dhe me nismën e vet, për raste të veçanta të bëra publike”. 
2  Neni 63, pika 4 e Kushtetutës së Republikës së Shqipërisë, ku përcaktohet: “Organet dhe funksionarët 

publikë janë të detyruar t’i paraqesin Avokatit të Popullit të gjitha dokumentet dhe informacionet e kërkuara 

mailto:ap@avokatipopullit.gov.al
http://www.avokatipopullit.gov.al/

Shërbimit Social Shtetëror Shkodër3 dhe Bashkisë Shkodër, informacion dhe  shpjegime 

mbi këtë rast4, në mënyrë të përsëritur. 

 

Sipas informacionit të përcjellë nga DRSHSSH Shkodër informohemi se:  

 

Znj. Klara Ardian Shabani 24 vjeç, nr. ID J95819015K, banuese në Shkodër me tre 

fëmijë Ervin Shabani 7 vjeç, Rigers Shabani 6 vjeç, Avdyl Shabani 3 vjeç, rezulton 

të ketë aplikuar në skemën e ndihmës ekonomike me datë 04.10.2023, aplikim i cili 

ka mbetur në draft deri në muajin Janar 2024. Më datë 30.01.2024 familja është 

penalizuar për shkak të mosdeklarimit të strukturës së familjes (struktura e familjes 

në sistemin e NE nuk është e njëjtë me strukturën e familjes në sistemin e DPGJC). 

Dëshira Dushku5 nuk gjendet në sistemin e NE. Më datë 27.05.2024 DRSHSSH 

Shkodër i drejtohet me email Drejtorisë së Ndihmës Ekonomike pranë Bashkisë 

Shkodër, ku kërkon informacion të plotë (përfshirë arsyen e mbetjes në statusin draft 

të aplikimit të qytetares nga data 04.10.2023-janar 2024).  

 

Gjithashu në shkresën e saj DRSHSSH Shkodër na bën me dije si më poshtë: 

Nga Drejtoria e Ndihmës Ekonomike pranë Bashkisë Shkodër, konkretisht nga 

administratori Shoqëror na u komunikua, citoj: "Ju bëjmë me dije për kërkesën e 

dërguar nga Avokati i Popullit, qëndrimi në draft i aplikimit ka qënë për arsye se 

qytetares i është kërkuar të shkojë dhe të regjistrohet pranë Zyrës së Punës si punë-

kërkuese pasi mos rregjistrimi pranë kësaj zyre e penalizon qytetaren deri në 6 muaj. 

Pas këtij momenti qytetarja nuk është paraqitur me pranë zyrës tonë deri në muajin 

Janar të vitit 2024 ku është përfunduar aplikimi." Gjithashtu nga informacioni i 

marrë nga Bashkia Shkoder rezulton se Znj. Klara Shabani ka edhe një femijë tjetër 

Deshira Dushku e datelindjes 20.09.2022. Neni 15 i Ligjit nr.57/2019, "Për 

Asistencën Sociale në Republikën e Shqipërise", parashikon rastet e përjashtimit 

nga ndihma ekonomike për një periudhë 6 mujore, dhe një nga arsyet është "fsheh 

informacionin apo kryen deklarim te rremë". Në momentin e aplikimit fëmija nuk ka 

qenë i regjistruar në sistemin e DPGJC (Deshira Dushku e datëlindjes 20.09.2022) 

pasi sistemi i Ndihmës Ekonomike e merr automatikisht përbërjen familjare dhe 

Znj.Shabani nuk ka deklaruar se ka edhe një femijë të katërt… 

 

Drejtoria e Përgjishme Sociale dhe e Rinisë, Bashkia Shkodër në përgjigjen drejtuar 

Avokatit të Popullit informon: 

 

Bazuar në ankesën e shtetases Znj. Klara Shabani e datëlindjes 19.08.1999, banuese 

në Rajonin Nr 3, Godinat Rome, Banesat Sociale Shkodër, është kryer vlesësimi 

social-ekonomik nga Specialistet pranë Qendrës Multifunksionale “Për familjen” 

në Drejtorinë e Shërbimeve Sociale, Strehimit dhe Shëndetit Publik dhe nga 

verifikimi rezulton se, Znj. Klara Shabani në përbërjen e saj familjare është 

kryefamiljare me katër femijë të mitur.  

                                                 
prej tij”, si dhe nenit 19 pika b, Ligji Nr.8454 , date 04.02.1999 “Për Avokatin e Popullit”, i ndryshuar, ku 

përcaktohet: “Në rastet kur vendos të kryejë hetime të pavarura, Avokati i Popullit ka të drejtë: b) të kërkojë 

shpjegime nga çdo organ i administratës qendrore dhe vendore, si dhe të marrë çdo dosje apo material që ka 

lidhje me hetimin”. 
3 DRSHSSH Shkodër: Shkresë nr. K1/K5-3 Prot, datë 22.05.2024, “Kërkesë për shpjegime”. 
4 Bashkisë Shkodër: Shkresë nr. K1/K5-2 Prot, datë 22.05.2024, “Kërkesë për shpjegime”. Shkresë nr. K1/K5-

6, datë 07.06.2024, “Kërkesë e përsëritur për shpjegime”. Shkresë nr. K1/K5-8, datë 27.06.2024 “Kërkesë për 

informacion shtesë”.  Shkresë nr. K1/K5-10, datë 15.07.2024 “Kërkesë e përsëritur për informacion”.   
5 Znj. Klara Shabani ka edhe një femijë tjetër Deshira Dushku e datelindjes 20.09.2022 

Familja deri para dy vitesh ka jetuar në barakat rome vendqëndrimi pas Prokurorisë 

Shkodër e më pas është akomoduar në banesën e përfituar nga programet e strehimit 

të Bashkisë Shkoder. Në këtë familje nuk rezulton të ketë pasur më parë histori 

abuzimi, dhunë, UM apo UMM. 

Znj.Klara Shabani rezulton se ka aplikuar në skemën e Ndihmës Ekonomike me datë 

04.10.2023, aplikim i cili ka mbetur në draft, pasi qytetares i është kërkuar që të 

paraqitet pranë Zyres së Punës për regjistrim si punëkërkuese e papunë, pasi 

mosrregjistrimi përbën shkak pěrjashtimi 6 mujor nga përfitimi i ndihmës 

ekonomike, sipas Ligjit “Për Asistencëm Sociale", Kreu IV, Neni 15. Pas këtij 

momenti Znj.Klara Shabani është paraqitur në muajin janar 2024 ku dhe është 

perfunduar aplikimi dhe nga verifikimi i bërë nga ana e Drejtorisë Rajonale të 

Sherbimit Social, Shkodër, ka rezultuar se Znj.Klara Ardian Shabani, me nr ID 

J95819015K, është penalizuar për shkak të mosdeklarimit të strukturës së familjes 

(struktura e familjes në sistemin e NE-së nuk është e njëjtë me strukturën e familjes 

në Sistemin e DPGJC), Deshira Dushku nuk gjendet ne sistemin e NE-së, deklarim 

i cili përbën shkak për përjashtim nga përfitimi i ndihmës për periudhën 6 mujore… 

 

Duke marrë shkas dhe nga problematika të ngjashme lidhur me regjistrimin e anëtarëve të 

komunitetit Rom, Drejtoria e Përgjithshme e Gjendjes Civile (DPGJC) na ka informuar në 

shkresën nr K1/K5-9 Prot, datë. 04.07.2024, se në mënyrë proaktive DPGJC ka marrë pjesë 

edhe në takimet e organizuara me Bashkinë Shkodër me qëllim dhënien e asistencës ligjore 

për adresimin e problematikave dhe nxitjen e pjesëmarrjes së fuqishme të organeve të 

pushtetit vendor në këtë proçes të vazhdueshëm dhe sensitiv, i cili lidhet drejtpërdrejtë me 

përfitimin e shërbimeve shëndetësore, të arsimit, përkrahjes sociale dhe çdo shërbimi tjetër 

shtetëror të anëtareve të këtij komuniteti.  

 

Avokati i Popullit, për qëllime të hetimit administrativ, me shkresën nr. K1/K5-10 Prot., 

datë 15.07.2024 “Kërkesë e përsëritur për informacion” ka kërkuar për t’u informuar nga 

Bashkia Shkodër gjërësisht mbi: 

 

 Përmbushjen e detyrimit për informimin e qytetares për të ndjekur proçedurën e 

regjistrimit të fëmijës Dëshira Dushku si dhe për të qenë përfituese e ndihmës 

ekonomike dhe përfitimet e tjera të mbështetjes sociale.  

 Procedurën e ndjekur për vlerësimin e situatës social-ekonomike të kësaj familjeje 

nga administratori shoqëror i seksionit të ndihmës ekonomike në njësinë 

administrative ku qytetarja ka vendbanimin, në zbatim të Vendimit Nr.597, datë 

04.09.2019 “Për Përcaktimin e proçedurave, të dokumentacionit dhe të masës 

mujore të përfitimit të ndihmës ekonomike dhe përdorimit të fondit shtesë mbi fondin 

e kushtëzuar për ndihmën ekonomike”. 

 Veprimtarinë e kryer nga PMF-ja pjesë e strukturës së Bashkisë Shkodër në 

mbështetje të nenit 51, të ligjit 18/2017, “Për të drejtat dhe mbrojtjen e fëmijës”. 

 

Në përgjigje të kërkesës së sipërcituar të Avokatit të Popullit, Bashkia Shkodër sqaron se:  

Znj. Klara Shabani, më datë 02.07.2024 ka kryer aplikimin në Regjistrin Elektronik 

Kombëtar të Ndihmës Ekonomike, pas periudhës 6 mujore të penalizimit, pranë 

Administratorit Shoqëror të Rajonit Nr. 3.  

Bazuar në Ligjin Nr.57/2019 " Për Asistencën Sociale në Republikën e Shqiperisë", 

Neni 20, Pika 4/a dhe b:  

-Shërbimi Social Shtetëror Rajonal:  

a) Verifikon të dhënat e regjistruara nga administratori shoqëror për 

familjet/individët në nevojë në Regjistrin Kombetar Elektronik dhe konfirmon 

saktësinë e tyre pranë autoriteteve shtetërore përgjegjëse; 

b) Merr vendim për caktimin e familjeve/individëve në nevojë, përfitues të ndihměs 

ekonomike, masën e perfitimit të tyre si edhe refuzimin e kërkesës për dhënien e 

përfitimit të ndihmës ekonomike të shoqëruar me arsyet e refuzimit.  

 

Referuar aq sa u sipërcitua, jemi në pritje të Vendimit nga Drejtoria Rajonale e 

Shërbimit Social Shkodër më datën 31.07.2024 dhe në rast se Znj. Klara Shabani 

nuk rezulton përfituese, do të trajtohet me përparësi nga ana e Drejtorisë së 

Ndihmës Ekonomike dhe e Personave me Aftësi Ndryshe, për mbështetje me Ndihmë 

Ekonomike nga Fondi i Kushtëzuar deri në 6%. 

 

*** 

 

Vlerësimi i Avokatit të Popullit  

 

Politikat për mbrojtjen sociale në Shqipëri mbështeten në objektivat sociale që Kushtetuta 

e Republikës së Shqipërisë i ka njohur si detyra të shtetit për t’i siguruar çdo qytetari 

shqiptar, pavarësisht të ardhurave, origjinës, moshës, gjinisë, etnisë, edukimit, orientimit 

seksual, identitetit kulturor, bindjeve poltike apo fetare, jetë dinjitoze dhe shërbime publike 

cilësore sa i përket sigurimit të ushqimit të nevojshëm, strehimit, shëndetit dhe arsimimit. 

Përmbushja e objektivave sociale që Kushtetuta parashikon me qëllim arritjen e mbrojtjes 

sociale të qëndrueshme për këdo, me fokus të varfërit dhe grupet e cenueshme, mbështeten 

në: 

I. Deklaratën Universale të të Drejtave të Njeriut (OKB) ;  

II. Parimet e Axhendës së Kombeve të Bashkuara 2030 ; 

III. Konventën Ndërkombëtare për të Drejtat Ekonomike, Sociale dhe Kulturore; 

Kushtetuta e Republikës së Shqipërisë, neni 52, thekson se kushdo ka të drejtën e sigurimeve 

shoqërore në pleqëri ose kur është i paaftë për punë, sipas një sistemi të caktuar me ligj dhe 

kushdo, kur mbetet pa punë për shkaqe të pavarura nga vullneti i tij dhe kur nuk ka mjete të 

tjera jetese, ka të drejtën e ndihmës në kushtet e parashikuara me ligj. 

Përfitimet nga ndihma sociale me karakter jokontributiv, si programi i Ndihmës Ekonomike, 

luajnë rol kyç për realizimin e mbulimit universal, duke mbuluar veçanërisht grupet e varfra 

dhe të cënueshme dhe duke plotësuar përfitimet kontributive të sigurimeve shoqërore. Në 

mënyrë që mbulimi të jetë sa më kuptimplotë, kombinimi i skemave dhe programeve që 

përbëjnë sistemin e mbrojtjes sociale duhet të garantojë që përfitimet dhe shërbimet të 

arrijnë të plotësojnë nevojat e njerëzve në mënyrë të mjaftueshme. 

Ligjvënësi ka vendosur mekanizmat ligjorë dhe mjetet proceduriale në dispozicion të 

bashkive/organeve të pushtetit vendor, për të mundësuar që ato të vijnë në ndihmë të 

shtresave në nevojë. Legjislacioni i shërbimeve sociale në thelb synon plotësimin e nevojave 

të shtetasve dhe familjeve të varfra. Sidomos kur kemi të bëjmë me familje/individë në 

nevojë për mbështetje, bashkëpunimi dhe bashkërendimi i punës është i rëndësishëm, me 

qëllim garantimin e mbrojtjes sociale, për identifikimin e vlerësimin e çdo rasti. 

Ligji Nr.57/2019 “Për Asistencën Sociale” synon të zbusë varfërinë dhe përjashtimin 

shoqëror duke krijuar mundësi integrimi nëpërmjet sigurimit të një sistemi ndërhyrjesh dhe 

shërbimesh për përmirësimin e jetesës (neni 1, pika b), duke patur qëllim të përcaktojë 

ndihmën ekonomike dhe përfitimet për shkak të aftësisë së kufizuar për individët dhe 

familjet në nevojë, të cilët nuk mund të sigurojnë plotësimin e nevojave bazë jetike, 

zhvillimin e aftësive e të mundësive personale, ruajtjen e integritetit dhe përfshirjen 

shoqërore për shkak të aftësive dhe mundësive të kufizuara ekonomike, fizike, psikologjike 

e shoqërore, të zbusë varfërinë dhe përjashtimin shoqëror për individët e familjet (neni 2, 

pika a dhe b) nëpërmjet sigurimit të një sistemi ndërhyrjesh e shërbimesh për përmirësimin 

e jetesës së tyre, si dhe mirëorganizimin dhe mirëfunksionimin e institucioneve shtetërore 

përgjegjëse për ofrimin dhe administrimin e asistencës sociale (neni 2, pika ç). 

Sa më sipër, bashkitë si institucionet në nivel lokal me afër qytetarëve duhet të sigurojnë 

mekanizmat ligjorë e financiarë për nxjerrjen e tyre nga mjerimi. Është në misionin e 

organeve të qeverisjes vendore e kryesisht të bashkive, që të sigurojnë qeverisje të 

efektshme, efikase dhe në një nivel sa më afër qytetarëve6.. Ato vendosen në pozicion pro-

aktiv në lidhje me ofrimin e mbështetjes sociale në mënyrë që t’u krijojnë qytetarëve 

mundësitë për një jetë të përshtatshme e dinjitoze.  

 

Për të kontribuar në përmirësimin e qasjes, institucionet e pushtetit vendor si institucionet 

përgjegjëse, duhet të garantojnë standardet më të larta për qeverisje në nivel sa më afër 

qytetarëve bazuar në parimin e subsidiaritetit. Organet e qeverisjes vendore, si përkundrejt 

qytetarëve, ashtu edhe përkundrejt adresimit të situatës në tërësi, duhet të garantojnë 

standardin e nevojshëm për qeverisje, garanci social-ekonomike për grupet në nevojë dhe 

standartin e nevojshëm të garantimit të të drejtave dhe, aq më tepër, nevojave thelbësore të 

qytetarëve. 

 

Në këtë kontekst, vlerësojmë se qasja që duhet të ketë bashkia si organ kyç i pushtetit 

vendor, ndaj familjeve/ individëve në nevojë dhe jo vetëm, duhet të jetë në vijimësi e tillë 

që marrja e shërbimeve publike të mos i mohohet asnjë qytetari, pavarësisht rrethanave të 

veçanta. Kjo vlen veçanërisht në rastet e personave që kanë nivel të ulët arsimor apo 

vështirësi në kuptueshmërinë apo përshtatjen me normat e parashikuara nga ligji.   

Institucioni i Avokatit të Popullit monitoron me shumë vëmendje, masat e marra nga 

autoritetet për kategoritë më të rrezikuara me qëllim garantimin e jetesës normale/ dinjitoze 

për shtresat në nevojë.  

Mbështetja për sigurimin e standardit më të lartë të të drejtave të njeriut, së bashku me 

mbrojtjen e anëtarëve më të prekshëm të komuniteteve tona nga një kërcënim ekzistencial, 

është qëllim legjitim.  

Varfëria është shume komplekse si: mungesë e të ardhurave, mungesë shërbimesh dhe 

pjesëmarrjeje në shoqëri, të cilat janë thelbësore për gëzimin e të drejtave të njeriut. Varfëria 

si shkak, por edhe si pasojë e shkeljeve të të drejtave të njeriut, duhet të adresohet në 

kontekstin e detyrimeve të shtetit për respektimin e garantimin e të drejtave të njeriut. Një 

qasje e bazuar në të drejtat e njeriut, do të thotë që standardet dhe parimet e të drejtave të 

njeriut të jenë në thelbin e planifikimit dhe politikave shtetërore. 

                                                 
6 Ligji nr.139/2015 “Për vetëqeverisjen vendore”, neni 3 përcakton: “Vetëqeverisja vendore në Republikën e Shqipërisë 

siguron qeverisjen e efektshme, efikase dhe në një nivel sa më afër qytetarëve nëpërmjet: 

a) njohjes së ekzistencës së identiteteve dhe vlerave të ndryshme të bashkësive; 

b) respektimit të të drejtave dhe lirive themelore të shtetasve, të sanksionuara në Kushtetutë ose nëligje të tjera; 

c) zgjedhjes së llojeve të ndryshme të shërbimeve dhe lehtësive të tjera publike vendore në dobi të bashkësisë; 

ç) ushtrimit efektiv të funksioneve, kompetencave dhe realizimit të detyrave nga organet e vetëqeverisjes vendore; 

d) realizimit të shërbimeve në forma të përshtatshme, bazuar në nevojat e anëtarëve të bashkësisë; 

dh) nxitjes efektive të pjesëmarrjes gjithë-përfshirëse të bashkësisë në qeverisjen vendore; 

e) realizimit të shërbimeve, në përputhje me standardet e kërkuara me ligj ose akte të tjera normative”.  

 



6 

 

Në këtë kuptim, përgjigja e institucioneve vendore përgjegjese duhet të jetë urgjente, dhe e 

koordinuar dhe në mbështetje të sa më shumë kategorive në nevojë. Ofrimi i ndihmës 

konkrete dhe i mjeteve bazë të jetesës, për të përballuar dhe kapërcyer sa më denjësisht 

situatat e vështira të familjeve në nevojë, kërkojnë një vlerësim objektiv dhe të 

menjëhershëm si dhe garantim të shërbimeve bazë sociale. 

Nga ana tjetër, mirëqeverisja, e cila afirmohet në mënyrë të veçantë nga Karta e të Drejtave 

Themelore e BE, duhet të konsiderohet si një koncept prioritar në veprimtarinë e përditshme 

të organeve publike. Rritja e standardit të shërbimeve publike të ofruara nga organet e 

administratës në cdo nivel është në qendër të politikave dhe angazhimeve të shtetit shqiptar 

në kuadër të procesit të integrimit në Bashkimin Europian dhe përafrimit të legjislacionit 

tonë me Acquis Communitaire. Një iniciativë që tregon angazhim në këtë drejtim është 

Dokumenti i politikave të standardeve të shërbimeve në Shqipëri, i cili shqyrton sfidat që 

hasen në përkufizimin e standardeve të shërbimeve publike, si dhe paraqet kornizën e 

përgjithshme dhe zgjidhjet praktike të politikave për të nxitur zhvillimin e standardeve të 

shërbimeve që u ofrohen qytetarëve7.   

 

Për t’u rikthyer te rasti objekt vlerësimi, Avokati i Popullit vlerëson se për shkak të 

mungesës së zhvillimit të grupeve vulnerabël,  puna për ta duhet të jetë intensive dhe e 

vazhdueshme që të arrihet trajtimi i barabartë dhe adresimi i problematikave me të cilat 

përballen ata. 

Në referim të VKM nr. 597 datë 04.09.2019, i ndryshuar, “Për përcaktimin e procedurave, 

të dokumentacionit dhe të masës mujore të përfitimit të ndihmës ekonomike dhe përdorimit 

të fondit shtesë mbi fondin e kushtëzuar për ndihmën ekonomike”, Kreu II, pikat 1-3 

rezulton se:  

1. Administratori shoqëror identifikon familjet dhe individët në nevojë, i informon 

ata mbi procedurat e aplikimit dhe të përfitimit të ndihmës ekonomike dhe i fton ata 

për aplikim. Administratori shoqëror, në prani të kryetarit të familjes/anëtarit 

madhor, së bashku me bashkëshortin/en, ose të vetëm kur nuk ka bashkëshort/e, kur 

aplikon për ndihmë ekonomike, hedh në Regjistrin Elektronik Kombëtar, brenda 10 

(dhjetë) ditëve të para të muajit, të dhënat e mëposhtme: a) Formularin për aplikim 

për ndihmë ekonomike, sipas shtojcës 1, që i bashkëlidhet këtij vendimi, si pjesë 

përbërëse e tij, dhe që përmbledh informacionin për: i) demografinë e familjes, 

arsimin dhe punësimin; ii) llojin e banesës; iii) pasuritë/asetet familjare; iv) të 

ardhurat nga programet e mbrojtjes shoqërore dhe të ardhurat e tjera.  

2. Administratori shoqëror, pasi verifikon situatën social ekonomike të familjeve në 

nevojë nëpërmjet vizitave në familje dhe në terren, brenda muajit të aplikimit për 

familjet që aplikojnë për herë të parë si dhe dy herë në vit për të gjitha familjet që 

trajtohen me ndihmë ekonomike, 3 hedh në Regjistrin Elektronik Kombëtar të dhënat 

sipas formularit në shtojcën 2, që i bashkëlidhet këtij vendimi dhe është pjesë 

përbërëse e tij.  

3. Administratori shoqëror paraqet pranë strukturës përgjegjëse për shërbimet 

sociale në bashki, nëpërmjet Regjistrit Elektronik Kombëtar, listën e 

familjeve/individëve në nevojë që kanë aplikuar për ndihmë ekonomike; 

Nga hetimi administrativ i Avokatit të Popullit për rastin e znj. Klara Shabani rezultoi se 

penalizimi i saj në aplikimin e kryer në janar të vitit 2024 ka ardhur si rezultat i faktit se në 

                                                 
7 Dokument politikash për Standardet e Shërbimeve Publike në Shqipëri 

https://konsultimipublik.gov.al/Konsultime/Detaje/532  

https://konsultimipublik.gov.al/Konsultime/Detaje/532

momentin e aplikimit fëmija nuk ka qenë i regjistruar në sistemin e DPGJC (Dëshira 

Dushku e datëlindjes 20.09.2022) pasi sistemi i Ndihmës Ekonomike e merr automatikisht 

përbërjen familjare dhe Znj.Shabani nuk ka deklaruar se ka edhe një femijë të katërt.  

Ndërkohë, nga përmbajtja e VKM-së së sipërcituar rezulton qartësisht se përditësimi i 

strukturës së familjes të aplikuesve për skemën e NE është detyrë e administratorit shoqëror, 

i cili reflekton në Regjistrin Elektronik Kombëtar të dhënat e deklaruara nga kryefamiljari 

sipas shtojcës 1 të formularit të aplikimit për NE, dhe më pas verifikon situatën social-

ekonomike në familje dhe në terren dhe hedh të dhënat në Regjistrin Elektronik Kombëtar 

sipas formularit në shtojcën 2.  

Për sa më lart, rezulton se mospërputhja mes të dhënave të marra elektronikisht nga sistemi 

i Ndihmës Ekonomike dhe të dhënave të mbledhura nga administratori shoqëror do të ishte 

shmangur gjatë intervistës së kryer, sepse problematika do të ishte evidentuar që në 

momentin e aplikimit për ndihmë ekonomike të zonjës, duke mos sjellë pasojë penalizimin 

e saj për 6 muaj.  

Në rastin konkret rezulton se Bashkia, pas trajtimit të rastit objekt shqyrtimi nga Avokati i 

Popullit, ka adresuar problematikat lidhur me ofrimin e shërbimeve sociale për qytetaren.  

Megjithatë, Avokati i Popullit vlerëson të adresojë situatën në kompleks, për të sjellë në 

vëmendjen e organit vendor se, roli i administratorit shoqëror në procesin e mbledhjes dhe 

verifikimit të informacionit për skemën e ndihmës ekonomike është kyç pikërisht për të 

siguruar që gjendja reale ekonomike- sociale, familjare e këtyre personave të pasqyrohet e 

saktë në sistemin elektronik, për të shmangur pikërisht rastet e penalizimit të padrejtë. 

Anashkalimi i kësaj procedure duke u referuar vetëm në të dhënat e gjeneruara automatikisht 

nga sistemi, së pari penalizon qytetarin, e së dyti trondit themelet e besimit të qytetarëve tek 

drejtësia sociale por edhe në institucionet e shtetit.   

Në këto kushte, vlerësohet e nevojshme të merren masa që situata të tilla të mos përsëriten, 

pasi ndikimi në mirëqenien sociale-ekonomike për qytetarët janë tepër të mëdha dhe të 

parikuperueshme, sidomos kur kemi të bëjmë me përbërje familjare me shumë fëmijë të 

vegjël. Qeveria i ka përmirësuar ndjeshëm politikat e ndihmës ekonomike për familjet me 

shumë fëmijë. Në këto kushte, edhe proaktiviteti në nivel lokal duhet të jetë në përgjigje të 

këtij prioriteti të qeverisjes. Avokati i Popullit vlerëson se numri i lartë i fëmijëve të mitur 

në ngarkim të nënës duhet të jetë shkak për përmirësimin e përfitimeve nga programet, dhe 

jo e kundërta.   

Për sa më sipër, Avokati i Popullit në vijim të përmbushjes së misionit ligjor në rolin e 

nxitësit të standardeve më të larta të të drejtave dhe lirive të njeriut në vend, bazuar në nenin 

63/3 të Kushtetutës ku parashikohet se: “Avokati i Popullit ka të drejtë të bëjë rekomandime 

dhe të propozojë masa kur vëren shkelje të të drejtave dhe lirive të njeriut nga administrata 

publike”; si dhe nenin 21/b të ligjit nr. 8454 datë 04.02.1999 “Për Avokatin e Popullit”, i 

ndryshuar, ku parashikohet se: “Avokati i Popullit paraqet rekomandime për vënien në vend 

të së drejtës së shkelur tek organi administrativ, që, sipas tij ka shkaktuar shkelje të të 

drejtave dhe lirive”,  

 

R E K O M A N D O N: 

 

(1) Marrjen e masave për vlerësimin e kujdesshëm e rigoroz në përputhje me 

legjislacionin në fuqi, të situatës social-ekonomike të familjeve në nevojë, nga të 

gjitha njësitë dhe strukturat në nivel vendor të Bashkisë Shkodër. 

(2) Përgatitjen e një udhëzuesi për të gjithë administratorët lokalë, për të tilla situata të 

vulnerabilitetit të shumëfishtë;  

 

Në përputhje me nenin 22, të ligjit nr. 8454 datë 4. 2.1999 “Për Avokatin e Popullit”, të 

ndryshuar, organet, të cilave Avokati i Popullit u ka drejtuar rekomandime, duhet t’i 

shqyrtojnë ato dhe të kthejnë përgjigje brenda 30 ditëve nga data e dërgimit. 

Për, sa më sipër, lutemi shqyrtimin e këtij rekomandimi dhe na informoni për qëndrimin 

tuaj ndaj tij. 

 

Duke Ju falënderuar për mirëkuptimin dhe, në vijim të bashkëpunimit, ndërmjet 

institucioneve tona, në funksion të përmbushjes së detyrimeve kushtetuese dhe ligjore, për 

garantimin me efektivitet të ushtrimit, respektimit dhe mbrojtjes së të drejtave të njeriut. 

 

 

 

 

  K O M I S I O N E R 

 

 

                VILMA SHURDHA                                                              

 

 


